
1. Вовед

Железницата  како значаен  глобален сегмент на транспортот, особено во Европа, е во фокусот на интересирањето како на стопанските така и на финансиските и политичките европски структури. Целта е, а во таа насока се насочени и активностите, овој важен сектор, кој заради својата поставеност и монополска положба во минатото стана кочница  за  неговиот развој, да се постави на нови основи со цел зголемување на неговата конкурентност и профитабилност  на глобален  план.
Дерегулацијата на постоечката поставеност на железницата во Европа и цeлосната  реформа  ја иницираше и ја води Европската  Унија преку своите тела и органи. Основа  на сите промени во железниците во Европа се директивите на ЕУ. Тие се насочени кон остварување на основниот принцип, одвојување на инфраструктурата од  транспортот со што се отвара  патот за либерализација на железничкиот сообраќај. Инфраструктурата како јавно добро од општ интерес во новите услови е достапна за сите оние оператори т.е. железнички транспортни компании кои ќе исполнат одредени  услови за вршење на транспортна дејност по железници.

Предностите на овој вид сообраќај од аспект на економска  ефикасност (евро/тон/км  и евро/патник/км) и од аспект на еколошка прифатливост (особено за градски средини) ги насочуваат развојните текови на копнениот транспорт се повеќе кон железниците. Ако го погледнеме развојот на патничкиот железнички сообраќај во последните десет години, доаѓаме до заклучок дека железничкиот патнички сообраќај веќе станува конкурентен, не само во копнениот превоз на патници, туку е конкурентен и на авионскиот  транспорт на растојанија до 500 км.

Од тие причини и Република Македонија го следи патот на развој на железничките компании  трасиран од ЕУ.  По трансформацијата на Македонски железници и донесувањето  на соодветни закони, создадени се услови за либерализација и на железничкиот транспорт во Република Македонија. Составен дел на еден заокружен систем на либерализиран железнички  транспорт е постоењето и функционирањето на Регулаторно тело во областа на железничкиот сообраќај а во Република Македонија тоа е Агенцијата за регулирање на  пазарот за железничките услуги. 

     
Со донесување на Законот за Агенцијата за регулирање на пазарот на железнички услуги на Република Македонија  ("Службен весник на Република Македонија" бр.7 од 15.01.2008година), со именувањето  на  членовите на Управниот одбор на 30.12.2008година и изборот на директор на Агенцијата, беа  исполнети законските предуслови за почеток на  работа на Агенцијата за регулирање на пазарот на железничките услуги.
1.1. Цели на Агенцијата за регулирање на пазарот на железничките услуги

Со Законот за Агенцијата за регулирање на пазарот на железничките услуги ("Службен весник на Република Македонија" бр. 7/2008) се регулираат следниве прашања:

· се уредува основањето, надлежностите, организацијата и начинот на вршење на работата и раководењето со Агенцијата, 

· се утврдуваат изворите за обезбедување на средства за финансирање на работата на Агенцијата, 

· надзор врз работата,

· заштита на интересите на корисниците на железничките услуги,

· обезбедување конкуренција во областа на железничките услуги според објективни, транспарентни и недискриминаторни услови,

· обезбедување увид и непристрасно извршување на дејностите во железничкиот превоз, како услуги од јавен превоз,

· транспарентно и недискриминаторно работење на управителот на инфраструктурата и железничкиот превозник.

2. Основање и надлежности на Агенцијата

2.1. Основање

Со исполнувањето на законските услови за почеток на работата на Агенцијата предвидени во Законот за Агенцијата за регулирање на пазарот на железничките услуги, Агенцијата за регулирање на пазарот на железничките услуги се стекна со статус на правно лице и започна со работа на 27.02.2009 година. Во законски предвидениот рок, Управниот Одбор на Агенцијата за регулирање на пазарот на железнички услуги го донесе Статутот на Агенцијата. Во текот на 2009 година, Агенцијата функционираше само со еден вработен - директор. Агенцијата е независно регулаторно тело во областа на железничките услуги, која е основана како самостојно и непрофитно правно лице и врши јавни овластувања утврдени со Законот за Агенцијата за регулирање на пазарот на железничките услуги.

2.2. Надлежности на Агенцијата

Согласно член 7 од Законот за Агенцијата за регулирање на пазарот на железничките услуги, за остварување на работите од својот делокруг, Агенцијата е надлежна да:

1) Решава по жалби на железничкиот превозник по актите донесени од управителот на инфраструктурата по однос на:

· Објавата на мрежа,

· Критериумите содржани во објавата на мрежа,

· Постапката и процесот на распределба на инфраструктурните капацитети и резултатите од водената постапка на управителот на инфраструктурата,

· Критериумите за одредување на пристап за користење на железничката инфраструктура, 

· Висината и структурата на пристап за користење на железничката инфраструктура,

· Одлуката за одобрување на пристап на железнички превозник на железничката инфраструктура.

2) Врши надзор над квалитетот на давањето на железничките услуги од страна на железничкиот превозник.

3. Начин на работа на Агенцијата

Работата на Агенцијата е јавна и се заснова на следните принципи:

· Законитост,

· Стручност,

· Професионалност,

· Транспарентност и

· Одговорност во работењето.

Агенцијата е должна да ги применува правилата и мерките за заштита на конкуренцијата, за прашања кои се од исклучителна надлежност на Агенцијата. За прашањата во врска со обавувањето на железничките услуги, кои не се уредени со Законот за регулирање на пазарот на железничките услуги, а се однесуваат на спречување, ограничување или нарушување на пазарната конкуренција се применуваат одредбите од Законот за заштита на конкуренцијата, а Агенцијата е должна да даде техничка помош во облик на стручно мислење и анализа до Комисијата за заштита на конкуренцијата.

Агенцијата во својата работа, заради унапредување и развој на железничкиот сообраќај и транспорт во Република Македонија постапува согласно со препораките на Европската Комисија и Европската Унија, како најдобри светски практики.

Агенцијата соработува и разменува информации за својата работа, како и за практиките за усогласување на принципите за одлучување со регулаторните тела на други држави. Исто така, Агенцијата соработува со државните тела и органи одговорни за хармонизација на националната регулатива со регулативата на Европската Унија и остварува соработка и со Меѓународното здружение за железници (UIC). 
3.1. Финансирање

Согласно член 4 од Законот за Агенцијата за регулирање на пазарот на железнички услуги, Агенцијата е основана како самостојно и непрофитно правно лице со јавни овластувања утврдени со споменатиот закон. Агенцијата има статус на правно лице и е запишана во Централниот регистар на Република Македонија. Средствата за работа на Агенцијата се обезбедуваат од Буџетот на Република Македонија, меѓутоа не подолго од една година. По истекот на оваа година, Агенцијата работи со и има своја сметка.

Следствено, Агенцијата за регулирање на пазарот на железнички услуги ги почитува одредбите содржани во Законот за сметководство на непрофитни организации и други акти кои се однесуваат на непрофитни правни лица, во согласност со позитивните правни прописи во Република Македонија.
3.2. Органи на Агенцијата

Органи на Агенцијата се Управен одбор и директор на Агенцијата.

Управен одбор – составен од три члена, од кои еден е претседател на Управниот одбор. Претседателот и членовите на Управниот одбор ги именува Собранието на Република Македонија, на предлог на Комисијата за прашања на изборите и именувањата на Собранието на Република Македонија, со мандат од четири години, со можност за уште еден мандат. 

Управниот одбор го сочинуваат:

· г-ѓица Силвана Мојсовска, претседател на Управниот одбор,
· г-дин Сејдин Абази (член) и

· г-дин Славе Трпески (член).

Управниот одбор одучува на седници кои ги свикува претседателот на Управниот одбор. Седниците се јавни, но по исклучок, Управниот одбор може да одлучи дали седницата или расправата по некоја точка ќе биде затворена за јавноста. Одлуките на Управниот одбор се донесуваат со мнозинство гласови од вкупниот број членови на Управниот одбор.

Директор на Агенцијата – раководи со работата на Агенцијата и е одговорен за законитото работење на Агенцијата. Директорот е именуван од страна на Управниот одбор по пат на јавен конкурс, со мандат од четири години и можност за уште еден реизбор. Од страна на Управниот одбор избран е за директор г-динот  Никола Димитровски. При изборот е земено предвид неговото високо образование, професионалното и менаџерско искуство како што е предвидено со законот за Агенцијата.

Согласно Правилникот за внатрешна организација и работа на Агенцијата за регулирање на пазарот на железнички услуги бр. 01-53 од 03.07.2009 година, организационите единици за вршење на стручните работи за потребите на Агенцијата се:

1) Сектор за техничко-технолошки и сообраќајни работи,

2) Сектор за економски работи,

3) Сектор за правни и општи работи и

4) Внатрешен ревизор.

Организациска поставеност на Агенцијата за регулирање на пазарот на железничките услуги

4. Извештај за реализација на Годишна програма за работа на Агенцијата за 2009 година
Програмата за работа и развој на Агенцијата за 2009 година беше реализирана преку следниве активности:
· Во текот на 2009 година, беа одржани 18 седници на Управниот одбор на Агенцијата. На седниците на Управниот одбор беа донесени: 

· Статутот на Агенцијата,
· Деловник, 
· Правилник за внатрешна организација на Агенцијата,
· Правилник за систематизација на работните места во Агенцијата,
· Финансиски план на Агенцијата за 2009 година,
· Годишна програма за работа и развој и
· Одлуки и други акти во надлежност на Управниот одбор предвидени со закон.
Во текот на јули  2009г. беше објавен оглас  за вработување на  3 стручни лица со работно искуство  од областа на железниците. На огласот не се јави ниеден кандидат кој ги исполнува бараните услови. По по вторно објавениот оглас во ноември Агенцијата се екипира со три нововработени. Избрани се Стручен советник за железнички сообраќај, влечни и влечени средства, Стручен соработник за правни и општи работи и Стручен соработник за економски прашања.
	1. Решавање по жалби на железничкиот превозник по актите донесени од управителот на инфраструктурата


· Во текот на 2009 година од страна на Агенцијата имаше официјално барање до Македонски железници АД Транспорт за информација во однос на примена на договорот со ЈП МЖ Инфраструктура за услугите кои произлегуваат од истиот. АД Транспорт информира дека договорот во целост се почитува и нема отстапувања од него. Агенцијата исто таква писмена информација побара од ЈП МЖ инфраструктура во однос на почитување на одредбите од договорот во согласност со објавата на мрежа. Одговорот од ЈП МЖ Инфраструктура беше дека АД Транспорт во целост се придржува кон договорот.  Како заклучок, Агенцијата немаше основа да реагира по основа на поднесени жалби од страна на железничкиот превозник по актите донесени од управителот на инфраструктурата,

· Заради создавање на основа за постапување по жалби, во согласност со Законот за Агенцијата за регулирање на пазарот на железничките услуги, Агенцијата во текот на своето работење во 2009 година посвети внимание на прибирање на потребните податоци од учесниците на пазарот на железничките услуги по однос на: 
а. објавата на мрежа;

б. критериумите содржани во објавата на мрежа;

в. постапката и процесот на распределба на инфраструктурните капацитети и резултатите од водената постапка на управителот на инфраструктурата;

г. критериумите за одредување на пристап за користење на железничката инфраструктура;

д.висината и структурата на пристап за користење на железничката инфраструктура;

ѓ. одлуката за одобрување на пристап на железнички превозник на железничката инфраструктура и

е. други случаи со кои се осигурува пристап и користење на железничката инфраструктура.
· Поставени се основите на базата на податоци од учесниците на пазарот на железничките услуги за идните активности на Агенцијата.
	2. Надзор над квалитетот на давањето на железничките услуги од страна на железничкиот превозник


Во текот на 2009 во рамките на расположивиот капацитет на Агенцијата беше спроведен надзор над квалитетот на давањето на железничките услуги од страна на железничкиот превозник во поглед на:

а. бизнис планот,
б. превоз на стока,
в. превоз на патници,
г. брзина на сообраќање на возовите и преместување на теретот,
д. доцнење на возовите во теретниот сообраќај, обем и причини,
ѓ. доцнење на возовите во патничкиот сообраќај, обем и причини итн.
Врз основа на спроведените постапки може да се констатира дека има потреба од зголемување на квалитетот на услугите во однос на почитувањето на возниот ред, системот за информирање на патниците како и услугите што ги добиваат патниците при превозот. За таа цел  во 2009г. се поставени основите за пратење на  параметрите кои ја  сочинуваат категоријата квалитет на услуги. 
	3. Операционализација на Агенцијата


· Агенцијата оформи регистар на акти и прописи од делокругот на нејзината работа, како и регистар на постоечките директиви на ЕУ од областа на железниците и во тек е постојано ажурирање на податоците,
· Агенцијата  изработи web portal – динамички asp.netcontent management system со Microsoft SQL база на податоци,
· Заради обезбедување услови за работа и функционирање, со Одлука на Владата на Република Македонија бр.19-1991/1 од 19.05.2009 година, на Агенцијата и е доделен деловен простор на ул. Мито Хаџивасилев Јасмин бр. 52/1/4. Со оглед дека Агенцијата е новоформирана без основни услови за работа, беа реализирани почетни долгорочни вложувања во просториите на Агенцијата. Извршени се соответни вложувања како за , покривање на рамниот кров кој протекуваше со пластифициран лим и се започна со уредување на просториите за работа (реконструкција на електричната инсталација и воведување на инсталации за телефон и интернет; преуредување на просториите со гипс картон соодветно потребите на Агенцијата; замена на оштетениот таван од трска заради протекувањето со гипс картон; замена на оштетениот под и уредување на санитарните простории).
	4. Соработка со национални државни органи и регулаторни тела


· Агенцијата активно соработуваше со државните органи во Република Македонија, пред се со Министерството за транспорт и врски, што е од особена важност од причини што активностите на Агенцијата кои се предвидени со директивите на ЕУ, во овој момент во согласност со Законот за Агенцијата и Законот за железници ги извршува токму Министерството за транспорт и врски. Од тие причини Агенцијата воспостави редовни контакти со Министерството за транспорт и врски, заради координирање на активностите и обезбедување на континуитет во работата во врска со донесување на нов Закон за железниците, во рамките на кој се и одредбите кои ја регулираат работата на Агенцијата.

· Во текот на 2009 година беа направени анализи и дадени предлози и мислења од страна на Агенцијата на текстовите на Предлог на Законот за железниците, Предлог на Законот за безбедност во железничкиот сообраќај и Предлог на Законот за Агенцијата за регулирање на пазарот на железничките услуги, до Министерството за транспорт и врски.

· Агенцијата, исто така оствари соработка со останатите регулаторни тела во Република Македонија, заради размена на искуства, особено во поглед на операционализацијата и практикувањето на регулаторната улога.

	5. Соработка со меѓународни органи и организации, како и со странски регулаторни тела од областа на железниците


· Агенцијата воспостави комуникација со Европската железничка агенција (ЕРА), како и контакти и соработка со железничките агенции од регионот, како и со агенциите на развиените железници од Европа, заради запознавање со политиките, искуствата, практиките и проблемите на железничките агенции кои веќе функционираат во согласност со директивите на ЕУ на либерализираниот европски пазар на железнички услуги. Во таа смисла, се одржа прва работна средба со Регулаторната агенција за железници на Република Бугарија, при што беа разменети искуствата од работењето.
·  Агенцијата зеде активно учество  во разговорите со мисијата на ЕУ  те.комисијата на ДГ ТРЕН при нивната дводневна  работна посета на Македонија во насока на имплементација на директивите во идното работење.

· Во текот на 2009 година беа направени две службени патувања; првото во организација на Министерството за транспорт и врски во рамките на SEETO Програмата во Сараево, под наслов "Развој на општи постапки за хармонизација на објавите на мрежа на SEETO учесниците", a второто на годишната средба на регулаторните агенции на Европската Унија (Брисел).
	6. Јавност и транспарентност во работењето на Агенцијата


Во рамките на  своите активности  Агенцијата направи анализа на постоечките договори помеѓу Транспортната компанија и Инфраструктурата, при што констатира дека во услови на непостоење на втор оператор, сеуште постои ексклузивност во користењето на инфраструктурата од страна на Транспортната компанија и непридржување до одредбите од Објавата на  мрежа. Оваа пракса во сегашните услови не предизвикува дискриминациско однесување, што во иднина ќе мора да се усогласи со регулативата.

